
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

তােমার ফসল তােমার মাটি

তাদের জীয়ন ও মরণ কাঠি

তােমার চেতনা চালিত হাতে।

এখনও কাঁপবে আশঙ্কাতে?

স্বদেশপ্রেমের ব্যাঙ্গমা পাখি

মারণমন্ত্র বলে শােননা তা কি?

এখনাে কি তুমি আমি স্বতন্ত্র?

কররা আবৃত্তি, হাঁকো সে মন্ত্র:


শােন্ রে মালিক, শােন্ রে মজুতদার

তােদের প্রাসাদে জমা হ’লো কত মৃত মানুষের হাড়

হিসাব কি দিবি তার?


প্রিয়াকে আমার কেড়েছিস তােরা,
ভেঙেছিস ঘর বাড়ী,

সে কথা কি আমি জীবনে মরণে
কখনাে ভুলতে পারি?


আদিম হিংস্র মানবিকতার যদি আমি কেউ হই

স্বজন হারানাে শ্মশানে তােদর
চিতা আমি তুলবােই।

শােন্ রে মজুতদার,

ফসল ফলানাে মাটিতে রােপন
করবাে তােকে এবার।

তারপর বহুশত যুগ পরে

ভবিষ্যতের কোনাে যাদুঘরে

নৃতত্ত্ববিদ হয়রান হ’য়ে মুছবে কপাল তার,

মজুতদার ও মানুষের হাড়ে মিল খুঁজে পাওয়া ভার।

